Әйгерім Сәрсенбева
 (Алматы облысы, Қазақстан) 
ОТБАСЫНДАҒЫ БАЛА ТӘРБИЕСІ
Бүгінгі күнде бала тәрбиесі өзекті мәселенің біріне айналып отыр. Бала тәрбиесінің ұстанымы нақтыланбаған мына қоғамда бізге бір ғана тәрбиенің көзі қалғандай. Ол, әрине, біздің ғасырлар бойы қалыптасқан ата салтымыздан қалған ұлттық тәрбие.

Атам қазақ баланы жас ерекшелігіне, жынысына қарай тәрбиелеген. Ең алдымен адамгершілік қарым-қатынас, ар-ұят, мейрімділік, ізгілік, жомарттық тәрбиесі жүргізіледі. Көбінде қыз тәрбиесіне шеше, ұл тәрбиесіне әке баса мән берген. Сондықтан да қазақта «Әке көрген оқ жонар, шеше көрген тон пішер» деген сөз қалған. Жалпы алғанда бала тәрбиесінде «Баланы бес жасқа келгенше хандай көтер, он бес жасқа келгенше құлдай жұмса, он бестен асқан соң, бидей ақылдас» деген халықтық қағиданы ұстанады [1].
Ұрпақ тәрбиесінде халқымыз негізінен өте ертеден мән берген. Ертеңгі ана болар келінді таңдаудан бастаған, өйткені қыз бала ертеңгі ұрпақтың анасы, сондықтан да бала тәрбиесінде ананың орны маңызды. Ал содан бала ана құрсағына біткен күннен бастап, енесі, жанашыр жақындары жүкті әйелдің көңіл-күйіне ерекше мән беріп, күтімге алған. Бала бәрін іштен сезініп, мінезінің қалыптасуына барлық жағдайдың әсер ететінін дана халқымыз ертеден білген болса керек. Бала аман-есен дүниеге келген соң бала өміріне қатысты неше түрлі салт-жоралғылардың өзінде үлкен тәрбиелік мән бар. Айталық баланы бесікке салып бесік жырын айту арқылы бала құлағына ұлттық әуендеріміз сіңе бастайды, жайлы ырғақты әуен, бесіктің тербелісі, таза әрі жылылығы баланың жақсы тынығуымен қатар жайлы мінез қалыптастыруына әсер етеді. Қазақ бесік жырындағы «әлди-әлдидің» түбірі «Алла-ай, Алла-ай» сөзінен шығады. Тіл заңдылығы бойынша дауыссыз екі «л» дыбысы қатар келмейді. Сондықтан «Алла» есімі «Алда», «молла» сөзі «молда» деп өзгеріске ұшыраған. Уақыт өте келе «Алда-ай, Алда-ай» тіркесі жіңішкеріп, «әлди-әлдиге» айналған. Ал, өзбек халқының бесік жырында «Алла-ай, Алла-ай» деп айтылады. Қазақтың бесік жырларында «ғайып ерен, қырық шілтен», «Аллаға табыну» тіркестері жиі ұшырасады.  Мысалы:

Менің балам, осы ма?

Басында бақыт құсы ма?

Ғайып ерен, қырық шілтен,

Бөбегімнің досы ма?

Әлди, әлди, әлди-ай.

Бұл бесік жыры Түркістан өңірінде айтылған. Мамандар баланы емізгеннен кейін, бесік жырын күніне 2-3 рет орындауға кеңес береді. Ұзақтығы 10 минуттай болуы керек. Бесік жырын үш жасқа дейін тоқтатпаған абзал. Сәби тәтті ұйқыға кеткеннен кейін де тоқтатпай бес минут айтса пайдасы шаш етектен. Үш жасқа дейін бесік жырына қанып өскен баланы әр түрлі тақпақтар айтқызу, санамақ санату, жаңылтпаш жаттату арқылы ой-қиялын, дүниетанымын кеңейте беруге болады. Баланың есте сақтау  қабілеті тоқтап қалмас үшін жеңіл өлеңдер жаттатқан дұрыс болады екен. Ең алдымен, балаға жеміс-жидек туралы тақпақтар жаттатқан абзал. Өйткені, бұл жастағы балалар тәтті-дәмдіге үйір болады. Оған «сәбіздің денсаулыққа пайдасы көп» деп үгіттегеннен гөрі:

«Қара жер төсегі,

Бар оның есебі.

Сәбізді көп жесең,

Бойларың өседі», - деп тақпақ жаттатқан әлдеқайда пайдалырақ. Сәбидің танымына сәйкес жазылған тақпақ оның білімге деген қызығушылығын оятады. Орыс ғалымы Е.Кудрявцева «Тақпақтың мазмұны баланы бірден баурап алуы тиіс. Сондықтан оған өзі білетін аң-құстар, өсімдіктер, бұлт пен жаңбыр жайлы қысқа шумақтарды үйреткен абзал» дейді. Сәбидің танымына сәйкес үй жануарларын, аң, құстар туралы тақпақтарды жаттатқыза білген жөн. 

Тұсау кесу, сүндетке отырғызу,тілашар беру т.б сияқты дәстүрлеріміз және балаларға арналған ұлттық ойындарымыз тоғыз құмалақ, асық ойыны, тобық жасыру, сайыс өнері (Тартыспақ, шабыспақ, атыспақ, күрес, т.б). Бұлардың барлығы ұлттық дәстүрлі бала тәрбиесінде М. Жұмабаев айтқан дене тәрбиесі мен қатар жан тәрбиесі қатар жүріп жатқанының айқын көрінісі [2].

Бала – өмірдің сәні, бақыттың нысаны, ертеңгі күнді жалғастырушы – ұрпақ. Қоғам отбасынан құралады. Осы отбасының шайқалмай берік тұруы ата-ана мен балаға қатысты. «Ел болам десең бесігіңді түзе», «Баланы жастан» дегендей, баланың өсіп-өркендеп, инабатты, ибалы болуы ата-анаға тікелей байланысты, яғни отбасында берілетін тәрбиенің орны ерекше.

 «Адам баласы туада жаман болмайды, тәрбиесіздіктен жаман болады» демекші ұрпағын жақсы тәрбиелеу әрбір ата-ананың, сондай-ақ бала бақша және мектепте берілетін тәрбиемен тығыз байланысты. «Балаларды тәрбиелеу – еңбек әрі борыш», «Адамға бірінші білім емес, тәрбие керек. Тәрбиесіз берген білім адамзаттың қас жауы», «Өз балаңды бақытсыз адамға айналдырып жіберетін әдеттің не екенін білесің бе? Бұл әдет – оның ырқына көне беру». Міне ұлы ғалым иелерінің ой қорытындысын көрдіңіз бе?! Ал ұлтымыз ұрпақ тәрбиесі туралы «Тексіздік тәрбиесіздіктен туады, тәрбиелі баладан тәлімгер шығады», «Менмендік пен содырлықтың қайнары –  тектеусіздікте», «Тектеусіз өскен ұрпақтан ар-ұят пен кісілік сұрама», «Балам жаман дегенше, өзім жаман де, өзім жаман дегенше, тәрбием жаман де» деп даналық айтқан. Балам білікті де, білімді болып ержетсін десек балаға болған түрлі тәрбиені мықты ұстауымыз керек. Қазіргі балаларда қоғамдағы түрлі істерге, айналасындағы адамдарға еліктеушілік ахуалы өте басым. Көптеген ата-аналарда баласының заттық қажеттілігін қамдап бергеннен кейін, «Мен өз борышымды өтедім, ендігісі баламның жұмысы» дейтін сыңар жақтылы көзқарас бар. Сондықтан көп шектеу көрмеген бала тек өзінікін ғана жөн санайды да жүген-ноқтасыз кеткен жылқы сияқты бет алған жағына кете беретін, соңында қате жолға түсіп, өзі де, ата-анасы да өкінуге үлгермей қалатын жағдай жүз береді. Сондықтан бала бақша мен мектеп тәрбиесіне сеніп қалмай балаңыздың күнделікті үйрену, жүріс-тұрыс жағдайын өз қадағалауыңызға алғаныңыз жөн, ата-аналар. Өйткені баланың көп уақыты отбасындағылармен болады. Бала балауса ағаш сияқты, баптай білсеңіз, қадағалай білсеңіз түзу өсері хақ. Ал оны егіп қана қойып, діліңізбен баптап, пейіліңізбен суармасаңыз ол не өледі, не қисық өсіп еш кәдеге жарамай қалады.

Қазақ ұрпағын мына үш түрлі сөзбен тәрбиелейді: ұят болады (тәртіпті болуға, ибалы ар-намысты болуға), жаман болады (жаман іс-әрекеттерден аулақ болуға), обал болады (үнемшіл болуға, ұқыпты болуға, басқаларға зиян келтірмеуге). Ә.Нұршайықов: «Мен ұят деген сөзді жоғары бағалаймын. Мен ұят дегенді ұлы күш деп ойлаймын. Адамшылықтың, адалдықтың, уәдешілдіктің, тұрақтылықтың, тазалықтың түп қазығы ұят деп білемін. Ұяты жоқтан үміт күтпеймін. Ұры-қары, қарақшы қаныпезер ұяты жоқтан шығады. Ұят ең қымбат нәрсе, ұяттыда иман бар» деп бекер айтпаған. Демек, тәрбиенің бастауы осы «ұят» сөзімен тікелей байланысты, яғни бұл сөздің ар жағында баланы тектеу ұғымымен қатар қазақтың көнеден келе жатқан ырым-тиымдары ойымызға оралады. «Қызға қырық үйден тиым», «Қазақ тек жақсылыққа ырымдаған» деген сөздердің терең астары бар әрине. Отбасындағы бала тәрбиесінде ұлтымыз ғасырлар бойы осы ырым-тыйымдарды қолданып келді. Ал бірақ қазір көбіміз бұл ырым-тыйым сөздердің астарына үңіле бермейміз, тіпті біле бермейміз.
Жүсіп Баласағұн: «Қатты тәртіп көрсе бала күнінде, өнерімен қуантады түбінде» деп бекер айтпаған. Жастайынан алған тәрбиенің маңыздылығы соншалық сол тәрбие тіпті адам баласының бүкіл тағдырын шешіп жатады. А.С.Макаренко:«... Тәрбиенің негізі бес жасқа дейін қаланады, бес жасқа дейін жүргізген барлық тәрбие ісіңіз – бүкіл тәрбие процентінің тоқсан проценті» деп адамзат өміріндегі ең маңызды кезең балалық кездегі алған тәрбие бүкіл ғұмырымызға азық болатынын айтып отыр. Ж.Аймауытов: «Бала әдетті жасынан тамыздықтап жинайды. Баланы бұзуға,  түзеуге себеп болатын бір шарт – жас күнінде көрген өнеге». Міне көптеген оқымысты ғалымдар отбасындағы бала тәрбиесінің маңыздылығын тұжырымдайды.
Қазақ халқының әрбір отбасы өзінің ұрпағын ақылды, ержүрек, жарамды етіп тәрбиелеуін жеке отбасының жұмысы деп қарамай, ұлтының, отанының ертеңі деп, болашағы тұрғысынан өзінің қоғамдық борышы деп қараған. Сондықтан, әрбір ата-ана баласын ар-намысты болуға, адамгершілікке, мейірбандылыққа тектілікке, кісілікке, атамекенін сүюге, отанын қорғауға дайын тұруға баулыған.
Қазір көптеген жас ата-аналар болсын, ата-әжелері болсын көбінде баланың ырқына көнеді. Әлі оңы мен солын танып үлгермеген бала өзінікін дұрыс санап, есейе келе көптеген жаман әдеттерді жұқтырып алады. Ұрпақтарының ұлы болашағына мұрат-мақсатына көлеңке түседі. Өмірдегі сан түрлі сайыс, қилы-қилы мәселелерге бетпе-бет келгенде жастайынан жүйелі тәрбие алмаған, тектеліп-тергеліп пыспай бос белбеу, озбыр болып өскен, өзінікін ғана жөн көретін менмендікке салынған ұрпақ қоғамдық қарым-қатынас тәртібі, заң-түзім, салт-дәстүр, кешірім, мейірім-шапағат дегендерді қайырып тастап, жолсыздыққа басады. Олай болатыны, жастайынан тектеу тәрбиесін көрмей өскен адамда қоғамдық қайшылықтар мен бұраңдылықтарға төтеп беру қабілеті өте әлсіз болады. Басқаларға жол беру, кешіру, талас-тартыс, алыс-беріс, барыс-келіс істерінде өзара түсінісу, пайда келтіру, өзін тежеу, обал-сауап, әдеп сақтау дегендерді білмейді. Сондықтан да олар бір реткі сәтсіздіктен-ақ өздерінің бар өмірін мағынасыз күйге түсіріп алады. Өмір өткелінің бірінші баспалдағын баспай жатып ата-анасын, туыс-туғанын жерге қаратып қоғамның қоқсығына айналады...
Қазақ халқының ұрпақтарды жақсы тәрбиелеп, қыңыр қылықтардан батыл тектеп отыру салты – балалардың болашақ өмір сайысындағы күрделі қайшылықтарға төтеп беру қабілетін шыңдайды. Жастайынан төзімділікке, қайсарлыққа, табандылыққа, ерлікке баулиды. Менмендік пен озбырлық, қатыгездік пен қараниеттілік, тойымсыздық пен арсыздық, ысырапқорлық пен сәнқойлық секілді жаман әдеттерді жұқтырып алудың алдын алып, тектілік пен биік адамгершілік жолына бастайды.

